
As representantes de Nosa Enerxía S.Coop.Galega delegaron no 
Consello Reitor a adecuación e aprobación das presentes Condicións 
Xerais do contrato de subministración eléctrica (en adiante, Contrato)

1 OBXECTO DO CONTRATO

1.1 Nosa Enerxía S.Coop.Galega (en adiante, Nosa Enerxía) 
subministrará electricidade 100% renovable á persoa titular do contrato 
(en adiente, a Titular) no punto de subministración identificado mediante 
o seu Código Universal do Punto de Subministración (“CUPS”) nas 
condicións particulares, a través da rede de distribución á que se conecta 
dito CUPS.

1.2 As condicións xerais e particulares forman un único Contrato de 
subministración eléctrica (“o Contrato”) e para activar a subministración, a 
Titular debe aceptar ámbalas dúas. Se hai discrepancia entre elas, 
prevalecen as condicións particulares fronte ás xerais.

1.3 O Contrato ten carácter persoal, tendo que ser a Titular a usuaria 
efectiva da enerxía eléctrica subministrada, sin que poida cedela ou 
vendela a terceiras persoas, excepto nos casos de prestación de servizos 
de recarga enerxética de vehículos.

1.4 O Contrato só é válido para subministracións situadas no territorio 
peninsular español.

1.5 Nosa Enerxía pode comprobar a solvencia da persoa solicitante 
mediante a consulta de rexistros de impagos para valorar o risco de 
crédito. Se existen débedas pendentes da persoa solicitante, poderase 
pedir unha garantía adicional ou rexeitar a contratación de forma 
xustificada. Non se poderá denegar o Contrato por débedas de outras 
persoas asociadas ao mesmo inmoble cando a persoa solicitante non sexa 
responsable delas. A Titular ten dereito a revisar calquera decisión 
negativa e presentar alegacións.

1.6 O Contrato pode formalizarse electronicamente mediante a 
aceptación vía SMS, correo electrónico, códigos ou outros medios 
electrónicos que teñan a mesma validez probatoria que unha sinatura 
manuscrita. As evidencias do proceso de contratación conservaranse 
durante o tempo legalmente esixido.

1.7 A Titular debe facilitar a referencia catastral do inmoble e se non a 
aporta, autoriza á comercializadora a obtela a partires do enderezo de 



subministración. Se non existe ou non pode identificalo, deberá indicarllo 
mediante unha declaración responsable. A falta deste dato non impide 
necesariamente a subministración, pero a Titular asume as posibles 
consecuencias derivadas de non facilitala.

1.8 Para contratar a subministración eléctrica con Nosa Enerxía, a Titular 
debe ser socia da cooperativa ou que outra socia actúe anfitrioa ou 
avaladora do contrato de subministración da Titular.

2 INICIO, FINALIZACIÓN E RENOVACIÓN DO CONTRATO

2.1 O presente Contrato perfecciónase no momento da sinatura polas 
Partes, pero a data de inicio do Contrato será aquela na que a Empresa 
Distribuidora realice a activación da alta do punto de subministración ou o 
cambio de comercializadora do mesmo.

2.2 A data de finalización do Contrato será aquela indicada nas 
condicións particulares.

2.3 O Contrato renovarase de forma automática por períodos iguais de 
duración. Nosa Enerxía informará con polo menos 1 mes de antelación á 
Titular, se cambian as condicións contractuais no momento da renovación 
do Contrato. O preaviso mínimo para que non se produza a renovación do 
Contrato para aqueles contratos con permanencia mínima recollida nas 
condicións particulares, é de quince (15) días hábiles.

2.4 Se durante a vixencia do Contrato a Titular manifesta a súa vontade 
de finalizar o mesmo, e non existe unha permanencia mínima fixada nas 
condicións particulares, poderá rescindilo ou cambiar de comercializadora 
libremente, sin aviso previo nin penalizacións. Se si existe un compromiso 
de permanencia, a resolución rexerase pola cláusula de Rescisión 
Anticipada do Contrato.

3 ACCESO Á REDE DE DISTRIBUCIÓN

3.1 A Titular autoriza a Nosa Enerxía a actuar, durante a vixencia do 
presente Contrato, como mandataria e substituta ante a Empresa 
Distribuidora, co alcance seguinte:

a) Formalizar no seu nome o Contrato de Acceso ás Redes necesario 
para a prestación da subministración eléctrica.



b) Subscribir, cando proceda, o contrato de acceso correspondente 
á instalación de autoconsumo, aos efectos da súa activación.

c) Realizar tódalas xestións necesarias para a correcta execución do 
presente Contrato, incluíndo, no seu caso, as relacionadas co cambio 
de comercializador ou a baixa do punto de subministración, de 
conformidade coa normativa aplicable.

d) Solicitar modificacións no contrato ATR a nome e por orde da 
Titular (tarifa de acceso, potencia contratada, etc.)

e) Representar á Titular, sempre a petición desta e quedando Nosa 
Enerxía obrigada a asumir dita representación, nas reclamacións 
asociadas á calidade do servizo e ás anomalías ou discrepancias 
relativas ao contrato de acceso á rede, así coma ante a Empresa 
Distribuidora na tramitación e contratación asociada ás instalacións 
de autoconsumo e nas reclamacións asociadas a estas.

3.2 Nosa Enerxía comezará a realizar as xestións que sexan necesarias 
para a activación da subministración coa Empresa Distribuidora trala 
sinatura do Contrato. A Titular ten dereito a que se lle active o cambio de 
comercializadora nun prazo máximo de dez (10) días hábiles a partires da 
data de formalización do Contrato, salvo que sexan necesarias operacións 
no campo.

3.3 Mentres o presente Contrato se atope en vigor, a Titular 
comprométese a manter vixente o contrato ATR coa Empresa 
Distribuodora. A relación xurídica derivada do ATR entenderase 
establecida en todo caso entre a Empresa Distribuidora e a Titular, quen 
conservará tódalas obrigas e dereitos inherentes a dita relación conforme 
á normativa do sector eléctrico.

3.4 A Titular deberá dispoñer dun equipo de medida en propiedade ou 
alugueiro, que cumpra cos requisitos técnicos establecidos. A Titular será 
responsable da custodia do equipo de medida, evitando a súa 
manipulación e deberá facilitar o acceso ao mesmo á Empresa 
Distribuidora para a súa instalación, lectura, inspección, mantemento, 
control e verificación. O seu incumprimento poderá dar lugar á resolución 
do Contrato, a instancia de Nosa Enerxía.

3.5 A Titular notificará a Nosa Enerxía calquera irregularidade ou 
anomalía que detecte nos equipos de medida. A falta de datos de 
medidas facultará a Nosa Enerxía para realizar estimacións.



3.6 As potencias máximas que poderá demandar a Titular serán as 
establecidas conforme á lexislación vixente, sendo a súa tensión e 
potencia contratadas as reflectivas no contrato de acceso á rede.

4 CALIDADE DA SUBMINISTRACIÓN

4.1 A subministración de enerxía eléctrica realizarase nas condicións de 
regularidade e calidade establecidas na normativa vixente, atendendo, 
principalmente á continuidade da subministración (número e duración das 
interrupcións) e á calidade do produto (características da onda de 
tensión)

4.2 A responsabilidade sobre a dispoñibilidade e calidade da 
subministración física na rede corresponde á Empresa Distribuidora da 
zona, titular da rede á que se conecta o punto de subministración. Nosa 
Enerxía trasladará tan pronto como sexa posible á Titular as bonificacións, 
descontos ou indemnizacións que a Empresa distribuidora lle recoñeza 
polos incumprimentos na calidade da subministración.

4.3 Si se produce un apagamento xeral ou unha incidencia grave na rede 
eléctrica, Nosa Enerxía non responde automaticamente dos danos 
sufridos pola Titular, xa que non controla as redes eléctricas nin as 
decisións técnicas que afectan á subministración. Pola contra, debe 
informar e asistir á Titular na medida do posible, e seguirá sendo 
responsable cando o problema ou os prexuízos poidan atribuírse a unha 
actuación propia.

4.4 No caso de incidencia na subministración eléctrica, Nosa Enerxía 
facilitará á Titular, cando ela o solicite, os datos do contrato do Operador 
do Sistema e da Empresa Distribuidora que corresponda, así coma a 
información e documentación que obre no seu poder para a tramitación 
das reclamacións que puideran corresponder. O anterior enténdese sen 
prexuízo do dereito da Titular a dirixir igualmente a súa reclamación fronte 
a Nosa Enerxía como parte contratante e responsable da atención á 
consumidora, quen a recibirá, tramitará e dará curso conforme á 
normativa aplicable e, no seu caso, exercitará as accións de repetición que 
procedan fronte aos suxeitos responsables da incidencia.

5 PREZOS

5.1 Os prezos detállanse nas condicións particulares do presente 
Contrato, dacordo coa modalidade pactada:

a) Prezo fixo: non se pode modificar durante a vixencia do contrato.



b) Prezo dinámico: prezo indexado ao prezo do mercado maiorista.

c) Prezo variable: calquera outra modalidade distinta ao prezo fixo e 
ao prezo dinámico, incluíndo prezos referenciados ou suxeitos a 
fórmulas ou parámetros de revisión obxectiva.

5.2 Os prezos están asociados á enerxía consumida, á potencia 
contratada e á enerxía excedentaria (no caso de existir autoconsumo con 
compensación simplificada) Estes prezos terán en conta os prezos 
regulados vixentes no momento da xeración de dito documento.

5.3 Para tódalas modalidades pactadas, os prezos dos términos de 
potencia e enerxía actualizaranse automaticamente, á alza ou á baixa, 
cando se produzan modificacións nos compoñentes regulados do sistema, 
tales como: Peaxes de transporte e distribución, Cargos do sistema 
eléctrico, Pagos por capacidade, Retribucións ao Operador do Sistema 
(REE) e ao Operador do Mercado (OMIE) e calquera outro concepto 
regulado que se aprobe normativamente durante a vixencia do Contrato.

5.4 Para contratos con un prezo fixo ou variable, no caso de 
modificacións de prezos regulados que teñan en conta o consumo en 
barras de central das consumidoras, como son os Pagos por capacidade, 
Retribucións ao Operador do Sistema (REE) e ao Operador do Mercado 
(OMIE), teranse en conta os coeficientes de perdas publicados por REE do 
último ano móbil, mais o 1,5% correspondente á Taxa Municipal (imposto 
que a Comercializadora paga en función do facturado)

5.5 Ao prezo aplicaránselle os impostos, taxas ou tributos que resulten 
legalmente aplicables en cada momento, tales como o Imposto Especial 
sobre a Electricidade e o IVE, ao tipo vixente na data de devindicación, así 
coma calquera outro tributo que se devindique como consecuencia da 
subministración.

5.6 A Titular pode consultar o Portal da Consumidora do Comparador de 
Ofertas da Enerxía da Comisión Nacional dos Mercados e a Competencia 
na que figuran as ofertas comerciais para as consumidoras: 
https://comparador.cnmc.gob.es.

6 FACTURACIÓN

6.1 Nosa Enerxía facturará coa lectura do consumo facilitada pola 
Empresa Distribuidora, que é a responsable da lectura, coa periodicidade 
mensual ou bimestral dependendo das características do equipo de 
medida do punto de subministración.



6.2 A falta de datos reais de medida, facultará a Nosa Enerxía para a 
realización de estimacións, regularizándose a facturación cando se 
dispoña de datos reais. En tal caso, a estimación realizarase con referencia 
ao consumo histórico do punto de subministración ou conforme aos 
criterios establecidos na normativa aplicable.

6.3 Na factura detallarase o consumo realizado pola Titular durante o 
período de subministración facturado, os prezos e importes 
correspondentes á enerxía e a potencia, os conceptos regulados non 
incluídos no prezo e os impostos correspondentes.

6.4 Nosa Enerxía poderá realizar regularizacións sobre períodos de 
consumo xa facturados cando existan erros na facturación por parte de 
Nosa Enerxía ou da Empresa Distribuidora, ou cando se requira nalgunha 
disposición normativa. Para os efectos da normativa vixente, serán de 
aplicación as seguintes regras de rectificación de facturación:

a) Facturación inferior á debida (defecto): se como consecuencia 
dun erro administrativo ou na lectura, unha anomalía no equipo de 
medida, un atraso na facturación ou unha estimación non xustificada 
ou cuxo cálculo non cumprise coa normativa e/o o Contrato –
incluíndo atrasos ou erros imputables á Empresa Distribuidora ou ao 
encargado da lectura– Nosa Enerxía facturase á Titular cantidades 
inferiores ás efectivamente debidas, terá dereito a recuperar a 
diferenza mediante ao seu rateo en tantas facturas mensuais como 
meses transcorresen desde o erro, cun límite máximo de doce (12) 
meses para a rectificación. Nosa Enerxía non devindicará ningúns 
xuros sobre o importe para regularizar en favor da Titular nestes 
supostos, sen prexuízo dos dereitos que poidan corresponder á 
Titular fronte ao encargado da lectura responsable do erro.

b) Facturación superior á debida (exceso): se Nosa Enerxía facturase 
cantidades superiores ás efectivamente debidas, virá obrigada a 
reintegrar a totalidade das cantidades indebidamente facturadas na 
primeira facturación inmediatamente seguinte á constatación do 
erro, sen fraccionamento. Sobre as devanditas cantidades 
aplicaranse xuros ao tipo legal dos cartos máis un punto cincuenta 
por cento (1,50%), devindicados desde a data de cobranza indebida 
ata a da súa efectiva regularización en factura. Cando o erro na 
facturación sexa imputable ao encargado da lectura ou á Empresa 
Distribuidora, Nosa Enerxía repercutirá a estes os xuros que 
satisfixese á Titular, conforme ao previsto na normativa vixente. Para 
ese efecto, Nosa Enerxía comunicará ao encargado da lectura ou á 
Empresa Distribuidora, no prazo máis breve posible desde a 



constatación do erro, a circunstancia determinante do mesmo e os 
importes cuxa rectificación resulte procedente.

6.5 A facturación realizarase preferentemente por medios electrónicos, 
contribuíndo así a unha xestión máis sustentable e eficiente. A Titular 
poderá solicitar en calquera momento o envío da factura en papel sen 
custe adicional.

6.6 A Titular poderá acceder aos seus datos de consumo e ás súas 
facturas rexistrándose en “Meu espazo” en www.nosaenerxia.gal

7 PAGO

7.1 A forma de pago será mediante domiciliación bancaria segundo os 
datos indicados nas condicións particulares. A Titular tamén pode solicitar 
a non domiciliación, comprometéndose a realizar o pago mediante 
transferencia na conta que Nosa Enerxía lle facilite na factura. No caso de 
devolución bancaria ou impago poderase impoñer outro medio de pago.

7.2 O prazo do pago será de cinco (5) días hábiles trala emisión da 
factura, ou o que se indique expresamente nas condicións particulares.

7.3 As facturas que non se aboasen na súa totalidade na data prevista, 
por causas non imputables a Nosa Enerxía, consideraranse débeda 
vencida, a cal, unha vez que se chegue ao envío da comunicación da 
débeda (proceso P3 do impago) devindicarase uns xuros de demora 
iguais ao xuro legal dos cartos incrementado en dous puntos porcentuais 
(2%) sendo o límite máximo destes xuros de demora non superior ao 1,5 
veces os xuros legais dos cartos, dende a data orixinal na que se tería que 
ter feito o pago até a data na que se fai o pago íntegro. Calquera pago 
atrasado realizado abonarase cos xuros acumulados até entón.

7.4 No caso dunha segunda devolución da domiciliación do pago da 
factura, Nosa Enerxía poderá trasladar á Titular unha penalización de até 
un punto con cincuenta por cento (1,50%) do total do importe facturado e 
devolto, en concepto de custos ocasionados polo mesmo.

7.5 A información relativa aos impagamentos nos que incorresen as 
consumidoras, incorporarase ao Sistema de Información de Puntos de 
Subministración (SIPS) da Empresa Distribuidora. Tódalas 
comercializdoras poderán ter acceso a este rexistro SIPS.

8 SUSPENSIÓN DO CONTRATO POR IMPAGAMENTO



8.1 Nosa Enerxía poderá solicitar á Empresa Distribuidora que suspenda 
a subministración eléctrica no caso de impagamento por parte da Titular 
pasados dez (10) días hábiles dende o requirimento de pago ou unha vez 
pasados os prazos legais establecidos segundo o tipo de persoa 
consumidora da que se trate dende que fose requirido formalmente o 
pago e sen que dito pagamento se fixera efectivo. O requirimento 
considerarase validamente efectuado cando se produza a súa entrega, o 
seu intento de entrega ou o seu rexeitamento. Para estes efectos, Nosa 
Enerxía remitirá o requirimento de pago ás direccións que a efectos de 
comunicación figuren no Contrato, por calquera medio que permita ter 
constancia da recepción por parte da Titular.

8.2 Efectuada a suspensión da subministración e unha vez faríanse 
efectivas as cantidades debidas, incluíndo os intereses e os gastos 
incorridos, Nosa Enerxía solicitará á Empresa Distribuidora a reconexión 
do mesmo para que esta a realice, como máximo, ao día seguinte. Nosa 
Enerxía realizará devandita solicitude canto antes en horario de atención, 
respectando os prazos legalmente establecidos en función das 
características do Contrato e da persoa consumidora. 

8.3 Transcorrida a data indicada para a suspensión da subministración 
sen que se tivese feito o pago das cantidades debidas, Nosa Enerxía 
poderá finalizar o Contrato de subministración, solicitando expresamente 
a baixa da subministración ante a Empresa Distribuidora. A data de 
finalización efectiva do Contrato estará suxeita á activación da baixa por 
parte da Empresa Distribuidora. 

9 FORZA MAIOR

9.1 Enténdese por suposto de forza maior aqueles supostos ou 
circunstancias que afecten a calquera das Partes no cumprimento das 
súas obrigacións, diferentes do pago de diñeiro, que se escapen ao 
control razoable de calquera das partes, e que non se poida evitar, 
solucionar ou prever con dilixencia razoable. Os supostos de forza maior 
son casos imprevisibles e inevitables e exoneran de responsabilidade a 
ambas as partes.

9.2 Se calquera das partes desexa acollerse a un suposto de forza maior 
como causa para amparar o atraso no cumprimento das súas obrigacións, 
deberá avisar á outra parte inmediatamente (tan pronto como sexa 
razoablemente posible), exceptuando que o suposto de forza maior sexa 
de carácter público ao ter difusión nos medios de comunicación de masas.



9.3 Se a situación de forza maior prolongásese máis aló de sesenta (60) 
días naturais desde a súa comunicación, calquera das Partes poderá 
resolver o Contrato mediante notificación fidedigna, quedando obrigadas 
unicamente a satisfacer os importes devindicados ata a data de 
resolución, incluídas calquera liquidacións económicas que resulten 
procedentes conforme ao establecido no Contrato, sen que proceda 
reclamarse indemnizacións adicionais polo mero feito da resolución.

10 DESISTENCIA DO CONTRATO

10.1 A Titular poderá desistir o Contrato, deixándoo sen efecto, sen 
necesidade de xustificación e sen penalización algunha, comunicándoo, de 
forma fidedigna e nun prazo de catorce (14) días hábiles desde a firma.

10.2 Para exercer o dereito de desistencia, a Titular deberá notificar a 
Nosa Enerxía a súa decisión de desistir do Contrato a través dunha 
declaración inequívoca (por exemplo, unha carta enviada por correo 
postal ou correo electrónico) e fidedigno. Deberá indicar no documento 
que desexa desistir do Contrato, indicando os datos mínimos como son o 
nome e apelidos ou razón social, o NIF ou o CIF e o CUPS; alén de indicar 
a data e asinar devandito documento.

10.3 En caso de desistencia e que se devindique un servizo ata a data de 
rescisión ou baixa da subministración de electricidade a favor de Nosa 
enerxía, a Titular e beneficiaria do servizo nos días que estivo activo o 
Contrato de subministración, deberá realizar o pago dos correspondentes 
importes facturados, segundo o recolleito no presente Contrato.

11 RESCISIÓN ANTICIPADA DO CONTRATO

11.1 A Titular pode solicitar en calquera momento a rescisión anticipada 
do Contrato comunicándoo a Nosa Enerxía ou solicitando un cambio a 
outra comercializadora directamente. Se nas condicións particulares 
estableceuse un compromiso de permanencia, a rescisión anticipada a 
pedimento da Titular durante este período, conlevará o pago dunha 
penalización que será como máximo do 5% correspondente ao importe 
resultante de multiplicar o prezo do contrato pola enerxía estimada 
pendente de subministración. A este efecto, emprégase o método de 
estimación de medidas vixente para o cambio de subministrador.

11.2 A Titular que teña a consideración de consumidor persoa física 
acollido ao segmento tarifario 2.0TD que non teña un contrato a prezo 
fixo con permanencia, terá dereito a rescindir o Contrato de 
subministración de enerxía e as súas prórrogas en calquera momento sen 



que proceda cargo algún en concepto de penalización por rescisión de 
contrato.

11.3 O presente Contrato poderá rescindirse de forma anticipada nos 
seguintes casos:

a) Nos casos previstos pola normativa vixente.

b) Transcorridos dous (2) meses desde a data notificada para a 
suspensión da subministración, sen que se puidese realizar a 
reconexión, porque a Titular non emendase o motivo da suspensión.

c) Por incumprimento grave por calquera das partes, de calquera das 
obrigacións derivadas do presente Contrato.

d) En caso de detectarse fraude por parte da Titular, sen prexuízo 
das accións penais e/o civís que se poidan interpoñer por parte de 
Nosa Enerxía.

e) En caso de rescisión do contrato de acceso á rede.

11.4 En todos os casos, a data de finalización efectiva do Contrato estará 
suxeita á activación da baixa ou do cambio de comercializadora, por parte 
da Empresa Distribuidora.

11.5 Non se prevén penalizacións, que exclúan ou limiten de calquera 
outro modo o acollemento ao bono social da Titular que cumpra os 
requisitos para ser considerado vulnerable.

12 MODIFICACIÓN DO CONTRATO

12.1 Nosa Enerxía informará a Titular da modificación das condicións 
contractuais cunha antelación mínima dun (1) mes, podendo a Titular 
terminar o Contrato sen penalización algunha, salvo que sexa 
consecuencia dunha modificación normativa ou dunha decisión dun 
órgano administrativo ou xudicial. 

13 CESIÓN E SUBROGACIÓN

13.1 Cando a persoa que utiliza efectivamente a enerxía sexa distinta da 
Titular (por exemplo, por compra ou alugueiro dunha vivenda), deberá 
solicitar o cambio de titularidade.



13.2 De non se indicar o contrario, enténdese que o cambio de 
titularidade será unha cesión ou traspaso do Contrato, polo que será un 
requisito que a Titular anterior estea ao corrente de pago, e que a nova 
Titular cumpra o criterio de solvencia que establece Nosa Enerxía.

13.3 No caso de solicitar unha subrogación do Contrato, a nova Titular 
asumirá todos os dereitos e deberes da anterior Titular, entre eles, as 
posibles débedas pendentes. Nestes casos requírese documento notarial 
que acredite esta subrogación.

13.4 Salvo que se asine un novo Contrato, a nova Titular continuará coas 
mesmas condicións que tiña a anterior.

13.5 Cando así o solicite a Titular, Nosa Enerxía poñerá ao seu dispor o 
formulario cos datos necesarios para realizar esta modificación, e este 
documento deberase enviar de novo a Nosa Enerxía asinado por ambas as 
titulares. Nese momento, Nosa Enerxía realizará a solicitude ante a 
Empresa Distribuidora, e o cambio será efectivo cando se active esta 
modificación por parte desta.

14 DEREITOS DA CONSUMIDORA

14.1  A Titular terá os dereitos recoñecidos na normativa vixente e, en 
particular, os establecidos no Regulamento xeral de subministración, 
comercialización e agregación de enerxía eléctrica.

14.2 En especial, a Titular ten dereito a:

a) Contratar a subministración coa comercializadora da súa elección, 
así como cambiar de comercializadora nos termos legalmente 
establecidos.

b) Recibir unha subministración de enerxía eléctrica en condicións 
de calidade e continuidade conforme á normativa aplicable.

c) Dispoñer de información transparente, clara, veraz e comprensible 
sobre as condicións do Contrato, prezos, facturación e consumo.

d) Acceder aos seus datos de consumo e a ferramentas que 
permitan a súa consulta e comparación de ofertas.

e) Elixir libremente a modalidade de contratación e, no seu caso, 
acceder a prezos dinámicos ou servizos de agregación.



f) Formular queixas, reclamacións e solicitudes de información a 
través das canles habilitadas, así como acceder a mecanismos de 
resolución alternativa de conflitos.

g) Recibir facturación clara, comprensible e gratuíta, así como a 
corrección de erros na mesma.

h) A protección dos seus datos privados conforme á normativa 
vixente.

i) Calquera outros dereitos recoñecidos na normativa sectorial 
eléctrica e de protección de consumidores.

14.3 O exercicio destes dereitos realizarase conforme aos procedementos 
e condicións establecidos na normativa vixente e no presente Contrato.

15 TRATAMENTO DE DATOS PERSOAIS

15.1 Responsable do tratamento e datos de contacto. Os datos privados 
facilitados pola Titular para a formalización, execución e xestión do 
presente Contrato, así como aqueles que posteriormente deriven da 
devandita relación contractual, serán tratados por Nosa Enerxía, na súa 
condición de responsable do tratamento, garantindo a súa seguridade e 
tratamento confidencial conforme o Regulamento (UE) 2016/679 (RXPD) 
e ao Regulamento Xeral de Protección de Datos (RXPD).  A efectos de 
protección de datos, os datos identificativos e de contacto de Nosa 
Enerxía son os seguintes:

Identificación: Nosa Enerxía S. Coop.Galega;
NIF: F94090792;
Enderezo postal: Rúa Marqués de Valladares 14, 2º, Ofi. 4-5 – 36201 Vigo 
(Pontevedra);
Teléfono: 681 608 386 / 900 831 165;
Correo electrónico de contacto xeral: nosaenerxia@nosaenerxia.gal;
Correo electrónico para cuestións de protección de datos: 
delegadoprotecciondatos@prodasva.org

Os enderezos e datos de contacto d;as distintas oficinas de Nosa Enerxía 
atópanse dispoñibles na páxina web www.nosaenerxia.gal. Nosa Enerxía 
designou unha persoa de contacto/delegada de protección de datos, á 
que poderán dirixirse para resolver calquera cuestión relacionada co 
tratamento dos seus datos privados a través do correo electrónico 
indicado para protección de datos. 

15.2 Finalidades do tratamento e prazos de conservación. Os datos 
privados serán tratados coa finalidade de xestionar a relación contractual 
con Nosa Enerxía polos servizos solicitados, así como cumprir coas 
obrigacións legais aplicables ao sector eléctrico e de índole contable, 
fiscal, administrativa que resulten de aplicación.  Co fin de adaptar e 
mellorar os produtos e servizos ás necesidades da Titular, Nosa Enerxía 
poderá elaborar un perfil comercial básico en función da información 
facilitada pola mesma, así como dos datos derivados da relación 
contractual (consumos, tipoloxía de servizos contratados, historial de 
facturación). Non se tomarán decisións automatizadas con base en 
devandito perfil. Os datos privados conservaranse mentres se manteña 
vixente a relación contractual e, unha vez finalizada a mesma, durante os 
prazos necesarios para atender posibles responsabilidades derivadas do 
tratamento e para o cumprimento das obrigacións legais aplicables, en 
particular en materia mercantil, fiscal e do sector eléctrico, de 
conformidade cos prazos de prescrición establecidos pola normativa.  

15.3 Base xurídica dos tratamentos. As bases legais para o tratamento 
dos datos da Titular por parte de Nosa Enerxía son a execución do 
presente Contrato, os consentimentos inherentes obtidos do mesmo, así 
como a normativa aplicable á subministración eléctrica e calquera outra 
que poida serlle de aplicación. Todos os datos solicitados, así como o 
tratamento dos mesmos, son imprescindibles para o establecemento e 
desenvolvemento da relación contractual.

15.4 Comunicación de datos a outros destinatarios. Os datos da Titular 
poderán comunicarse a outras entidades do Grupo Nosa Enerxía, para fins 
administrativos internos. Os datos non se cederán a terceiros salvo 
obrigación legal ou consentimento explícito da Titular. No caso de cesión 
a terceiros, Nosa Enerxía garante que esta cesión é imprescindible para o 
desenvolvemento da actividade de subministración eléctrica, e que 
ademais as relacións contractuais con estes terceiros garanten a 
confidencialidade e privacidade destes datos. Nosa Enerxía traballa con 
terceiros prestadores de servizos, tales como bancos, empresas de 
software, empresas de operación no mercado eléctrico e outros que, en 
determinados casos, poderán acceder aos datos da Titular, sempre coas 
garantías necesarias, para as finalidades do tratamento.

15.5 Dereitos das persoas interesadas. A Titular poderá exercitar, nos 
termos previstos na normativa vixente, os seguintes dereitos en materia 
de protección de datos: dereito de acceso; dereito de rectificación; dereito 
á limitación do tratamento; dereito de oposición ao tratamento; dereito á 
portabilidade dos datos; e dereito a retirar o consentimento outorgado en 
calquera momento, sen que a retirada afecte á licitud do tratamento 



baseado no consentimento previo á súa retirada.  O exercicio destes 
dereitos poderá realizarse mediante escrito dirixido a Nosa Enerxía, 
acompañando copia dun documento acreditativo da identidade da persoa 
solicitante, á dirección postal indicada na cláusula 15.1 ou ao correo 
electrónico delegadoprotecciondatos@prodasva.org, sinalando de forma 
clara o dereito que desexa exercitar e o alcance da solicitude. En todo 
caso, a Titular ten dereito a presentar unha reclamación ante a Axencia 
Española de Protección de Datos (AEPD) ou outra autoridade de control 
competente, especialmente cando non obtivese satisfacción no exercicio 
dos seus dereitos, a través das canles de contacto publicados en 
www.aepd.es. 

16 COMUNICACIONS, NOTIFICACIONS E RECLAMACIONS

16.1 Por parte de Nosa Enerxía, as comunicacións de carácter informativo 
xeneral, realizaranse por correo electrónico á dirección indicada pola 
Titular nas condicións particulares do presente Contrato. No caso de que a 
Titular desexe recibir comunicacións por correo ordinario en papel, debe 
solicitalo expresamente a Nosa Enerxía.

16.2 Toda notificación ou comunicación que teña que remitir unha parte á 
outra en relación ao presente Contrato, realizarase mediante envío 
certificado ou por outro medio telemático que permita deixar constancia 
do seu envío, recepción e contido.

16.3 Nas condicións particulares do Contrato indicaranse os datos de 
contacto da Titular a efectos de comunicacións e notificacións. Os datos 
de contacto de Nosa Enerxía son:

Nosa Enerxía S.coop.Galega Rúa Marqués de Valladares 14, 2º, Ofi. 4-5 - 
36201 Vigo – Pontevedra

Teléfono: 681 608 386 / 900 831 165

Correo electrónico de contacto xeral: nosaenerxia@nosaenerxia.gal

Os enderezos das oficinas de Nosa Enerxía, pódense consultar na web 
www.nosaenerxia.gal.

16.4 Nosa Enerxía dispón dun servizo de atención ás queixas, 
reclamacións e incidencias en relación ao servizo contratado, así como 
solicitudes de información. A toda consulta, queixa, reclamación ou 
incidencia asignaráselle unha clave identificativa que será comunicada á 
Titular durante a interlocución ou, na súa falta, pola mesma canle 
empregada para a súa presentación, ou ao elixido pola Titular; entregarase 
xustificante acreditativo do seu contido, data e hora, en soporte duradeiro, 

a través do medio posto ao dispor por Nosa Enerxía. O estado de 
tramitación poderá ser seguido pola Titular de forma gratuíta a través do 
ligazón web facilitado xunto co xustificante acreditativo. Os prazos 
máximos de resolución son os seguintes:

a) consultas ou incidencias relativas á continuidade da 
subministración: dous (2) horas desde a súa recepción.

b) consultas, queixas ou reclamacións relativas a facturación ou 
cobranzas indebidas: cinco (5) días desde a súa presentación.

c) o resto de consultas, queixas, reclamacións e incidencias: quince 
(15) días hábiles desde a súa presentación.

Os prazos anteriores establécense conforme a normativa sectorial e de 
atención á clientela vixente; segundo o previsto na disposición transitoria 
única da Lei 10/2025, sempre que non entre en vigor o desenvolvemento 
regulamentario da norma que adapte o seu contido, resultarán exixibles os 
prazos que deriven da normativa sectorial de aplicación. A resolución será 
comunicada á Titular pola mesma canle a través do cal presentase a súa 
consulta, queixa, reclamación ou incidencia, ou por aquel que a Titular 
elixise de entre os habilitados.

17 LEXISLACIÓN E RESOLUCIÓN DE LITIXIOS

17.1 O presente Contrato rexerase polo Dereito español, con aplicación 
prioritaria da lexislación sectorial en materia eléctrica e, no seu caso, da 
normativa específica sobre autoconsumo e protección de consumidores e 
usuarios.

17.2 No caso da existencia dunha reclamación presentada pola Titular, se 
Nosa Enerxía non dá resposta en prazo á mesma, ou a Titular non está de 
acordo coa resolución, poderá dirixir a súa reclamación ás Xuntas Arbitrais 
de Consumo, nos termos establecidos na súa normativa reguladora. Nosa 
Enerxía está adherida á Xunta Arbitral de Consumo de Galicia e á Junta 
Arbitral Nacional de Consumo. Este mecanismo non resultará de 
aplicación ás titulares que non ostenten a condición de consumidoras. 

17.3 No caso de que as Partes non se sometan ás Xuntas Arbitrais de 
Consumo ou de que estas non resulten competentes para a resolución do 
conflito, as titulares que teñan a condición de persoas físicas poderán 
someter a controversia ás autoridades competentes en materia de enerxía 
ou de consumo, de conformidade coa normativa vixente.


